
   A lectura da parábola da “figueira estéril” é unha boa ocasión para reflexionar sobre a
nosa vida cristiá, tendo confianza nun Deus paciente e desexoso de que deamos os
mellores froitos para coidar a vida.

      Naquel momento presentáronse
algúns a contar a Xesús o dos galileos,
cuxo sangue mesturara Pilato coa dos
sacrificios que ofrecían. Xesús
respondeu: «Pensades que eses galileos
eran máis pecadores que os demais
galileos porque padeceron todo isto?

Dígovos que non; e, se non vos
convertedes, todos pereceredes o
mesmo. Ou aqueles dezaoito sobre os
que caeu a torre en Siloé e matounos,
pensades que eran máis culpables que
os demais habitantes de Xerusalén? 

Dígovos que non; e, se non vos
convertedes, todos pereceredes da
mesma maneira».        

E díxolles esta parábola: «Un tiña unha
figueira plantada na súa viña, e foi buscar
froito nela, e non o atopou. Díxolle entón
ao viñateiro: “Xa ves, tres anos levo vindo
buscar froito nesta figueira, e non o atopo.

Córtaa. Para que vai prexudicar o terreo?”.

Pero o viñateiro respondeu: “Señor, déixaa
aínda este ano e mentres tanto eu cavarei
ao redor e botareille esterco, a ver se dá
froito en diante. Se non, pódela cortar”». 

Evanxeo
Lucas 13,1-9

https://www.youtube.com/watch?v=7KBYXg0plG0
https://www.youtube.com/watch?v=7KBYXg0plG0


    Do Evanxeo deste domingo podemos
resaltar tres cousas: unha clara invitación
á conversión de corazón, a importancia
dunha boa interpretación do que sucede
ao nosoredor e o retrato dun Deus que é
paciente e agarda a que deamos os
mellores froitos para a nosa salvación e
para o ben da sociedade. 

    Centrámonos na segunda parte, na
“figueira estéril”, na que podemos ver
reflectida a nosa vida, ás veces preguiceira
e descoidada, e na que Deus sempre
intervén con paciencia para mellorala.
Con esta imaxe Xesús  lémbranos que
temos a capacidade de producir froitos,
persoais e comunitarios. A graza que
recibimos no bautismono foi en “balde”,
non se nos deu para ocupar un folio do
rexistro parroquial. Somos discípulos de
Xesús e por iso temos que vivir con
responsabilidade os valores evanxélicos
e producir froitos de caridade; e non
poucos, senón espallar ben e bondade sen
cálculo e sen medida, porque nos Deus
dotou da súa graza e nos coida sempre
con agarimo.

Reflexión

Oración

     O Papa Francisco afirma que estamos a
vivir nunha cultura do descarte“ que afecta
tanto os seres humanos excluídos como as
cousas que rapidamente se converten en
lixo” ( LS 22). Esta cultura faise visible, por
exemplo, cando se considera que moitos
anciáns causan un gasto inútil a un sistema
capitalista. Fronte a esta cultura que aposta
por descartar o que non produce, o Evanxeo
entréganos unha mensaxe decisiva: Deus,
no canto de descartar e destruír, non só
brinda oportunidades, senón que se
compromete en coidar e recrear todo o
que creou.

   A este amor comprometido de Deus
podemos responder responsablemente
coidando e dignificando toda vida humana e
toda forma de vida existente no noso
planeta, porque cremos no valor propio de
cada criatura. “Cada día ofrécesenos unha
nova oportunidade, unha etapa nova para
dar froitos e facer o ben. Non temos que
esperar todo dos que nos gobernan. Iso sería
infantil…Sexamos parte activa na
rehabilitación e o auxilio das sociedades
feridas…Alimentemos o bo e poñámonos ao
servizo do ben ( FT 77). 

      Deus Pai, Creador do mundo, fainos conscientes da túa invitación a descubrir que a Casa
Común é un lugar de comuñón universal contigo (cf. LS 89), onde nos chamas a dar froitos
de compromiso con toda forma de vida. Que poidamos vernos, como ti nos ves, con
paciencia, para non desanimarnos nos nosos esforzos por facer o ben no mundo.  
Amén. 

 Canto: Vida de verdad. Autor: Javier Brú                          .

